
Manusia sebagai makhluk sosial hidup bermasyarakat dan berkelompok.
Manusia juga saling memerlukan antara satu sama lain. Kehidupan
berkelompok memberi banyak kebaikan seperti saling memahami,
bekerjasama dan hormat-menghormati. Kehidupan manusia yang
sering menghadapi pelbagai persoalan dan permasalahan menyaksikan
keperluan perkhidmatan kaunseling. Buku ini lahir akibat kesedaran
bahawa perkhidmatan kaunseling kelompok sangat berperanan dalam
menangani pelbagai persoalan atau permasalahan dalam dunia ini.

Buku ini mengandungi sembilan bab iaitu setiap bab memberi
tumpuan kepada tajuk khusus yang telah dirangka dengan baik
dalam membina kesinambungan antara satu tajuk dengan tajuk
lain. Kelompok wujud daripada pelbagai faktor serta mempunyai
faedah serta kebaikan tertentu. Bab satu melihat definisi kaunseling
kelompok di samping membincangkan keperluan dan matlamat
kewujudan kelompok. Ini diikuti dengan perbincangan mengenai
sejarah perkembangan kelompok. Tumpuan utama perbincangan
diberikan kepada perkembangan kelompok di Barat sekitar tahun
1950-an sehinggalah tahun 1990-an. Peristiwa- peristiwa penting yang
berlaku pada setiap dekad yang menyumbang kepada perkembangan
kelompok akan menjadi antara tajuk perbincangan bab dua. Jenis-jenis
kelompok turut dibincangkan dalam bab dua buku ini.

Antara kelompok yang sering menjadi perhatian ialah kelompok
bimbingan, kelompok psikopendidikan, kelompok kaunseling,
kelompok psikoterapi, kelompok penyelesaian masalah, kelompok
kerja dan kelompok campuran.

Kelompok perlu dirancang agar sesi kaunseling dilaksanakan
dengan mantap. Dinamika kelompok bermula sebelum ahli kumpulan
bertemu lagi. Perancangan dan pembentukan awal kelompok
memerlukan perancangan teliti dan jawapan kepada beberapa soalan
asas. Pada peringkat prakumpulan, ketua kumpulan perlu merancang

jenis kelompok yang akan dilaksanakan, tempat, jangka masa sesi
berlangsung dan cara sesi kelompok dinilai. Semua perkara ini sangat
penting dalam melancarkan perjalanan sesuatu kelompok. Sekiranya
ketua kelompok tidak memberi perhatian kepada perkara-perkara
di atas, keberkesanan kelompok akan tergugat. Bab seterusnya
membincangkan prosedur perancangan kelompok dengan melihat
tujuan, tempat, jangka masa, ahli- ahli dan sistem penilaiannya.
Seterusnya, bab empat akan membincangkan secara terperinci
mengenai setiap peringkat yang terdapat dalam proses kaunseling
iaitu peringkat pembentukan, peringkat transisi, peringkat bekerja dan
peringkat penamatan.

Ketua kelompok perlu mengetahui dan mempunyai kemahiran
asas kaunseling bagi melancarkan sesi kaunseling yang akan
dikendalikan olehnya. Oleh yang demikian, ketua kelompok perlulah
membuat persediaan tertentu sebelum berhadapan dengan ahli-ahli
kelompok. Kemahiran-kemahiran yang perlu dikuasai oleh ketua
kelompok seperti kemahiran menyoal, kemahiran berkomunikasi,
kemahiran melakukan dorongan minima, kemahiran memparafrasa,
kemahiran membuat refleksi, kemahiran membuat interpretasi,
kemahiran membuat penjelasan, kemahiran membina hubungan,
kemahiran meneroka, kemahiran berempati, kemahiran menghadapi
kesenyapan dan kemahiran mengetahui teori dan teknik-teknik
kaunseling. Kemahiran asas kaunseling kelompok ini dibincangkan
dalam bab lima.

Kaunseling kelompok memerlukan ketua yang bijak memimpin
dalam memastikan kelancaran perjalanan kaunseling kelompok. Ciri-
ciri pemimpin atau ketua yang efektif akan dibincangkan dalam bab
seterusnya iaitu bab enam. Gaya kepimpinan yang bersifat autoritarian,
demokratik dan laissez faire adalah tiga gaya kepimpinan utama yang
akan diperkatakan. Ciri kemahiran ketua kelompok seperti yakin
diri, bertanggungjawab, melayan dan mendengar, mengamankan
suasana, bersifat objektif, ketulenan, bersifat empatik, fleksibel,
bersemangat, mengambil berat, memberi makna, melaksanakan tugas,
mengembangkan interaksi, pemangkin, memproses maklumat atau
data ahli, menghadapi kesenyapan, berkomunikasi dengan jelas juga
turut dibincangkan dalam bab ini.

Kaunseling kelompok mengandungi pelbagai isu penting yang
perlu dibincangkan memandangkan kaunseling kelompok kurang
berfungsi dengan baik apabila isu-isu ini tidak dapat diselesaikan. Bab
tujuh membincangkan isu seperti kepimpinan, peserta, kerahsiaan,
penilaian, psikologi, jantina dan etnik. Bab lapan juga menerangkan
usaha untuk mengatasi isu-isu tersebut. Di samping itu, isu-isu penting
dalam etikadan perundangan sepertilatihan dalam kelompok, penapisan
ahli-ahli kelompok, persetujuan ahli, isu kerahsian, hubungan peribadi
antara ahli kelompok dengan ketua, hubungan sesama ahli kelompok,
kepimpinan, peserta dan penilaian turut diperkatakan.

Bab lapan membincangkan kaunseling kelompok dengan pelbagai
kelompok. Antara kelompok yang akan dibincangkan ialah kelompok
kanak-kanak, kelompok pelajar sekolah, kelompok remaja, kelompok
orang dewasa dan kelompok orang tua. Keperluan, matlamat,
tujuan, kelebihan dan kekurangan bagi setiap kelompok akan turut
menjadi tajuk perbincangan. Kelompok yang dijalankan berdasarkan
kerangka teori akan mempengaruhi keberkesanan kelompok. Dalam
bab sembilan, beberapa teori kaunseling kelompok yang utama akan
dibincangkan. Antara teori-teori yang akan dibincangkan ialah Teori
Gestalt, Kelompok Psikodrama, Teori Psikoanalitik, Teori Pemusatan
Insan dan Teori Rasional Emotif Tingkah Laku.

Bab lapan membincangkan kaunseling kelompok dengan pelbagai
kelompok. Antara kelompok yang akan dibincangkan ialah kelompok
kanak-kanak, kelompok pelajar sekolah, kelompok remaja, kelompok
orang dewasa dan kelompok orang tua. Keperluan, matlamat,
tujuan, kelebihan dan kekurangan bagi setiap kelompok akan turut
menjadi tajuk perbincangan. Kelompok yang dijalankan berdasarkan
kerangka teori akan mempengaruhi keberkesanan kelompok. Dalam
bab sembilan, beberapa teori kaunseling kelompok yang utama akan
dibincangkan. Antara teori- teori yang akan dibincangkan ialah Teori
Gestalt, Kelompok Psikodrama, Teori Psikoanalitik, Teori Pemusatan
Insan dan Teori Rasional Emotif Tingkah Laku, Terapi Adlerian,
Terapi Realiti dan Terapi Analisis Transaksional (AT).

SAPORA SIPON

Fakulti Kepimpinan dan Pengurusan
USIM

PENGENALAN KAUNSELING KELOMPOK

PENGENALAN

Kaunseling kelompok merupakan jenis perkhidmatan yang digunakan
untuk berhubung antara satu sama lain dalam membincangkan pelbagai
isu yang dihadapi. Ini berdasarkan pelbagai definisi yang diberikan oleh
beberapa pakar kaunseling. Pembentukan kelompok juga membawa
rasional dan matlamat tertentu seperti memberi perkhidmatan
kaunseling kepada lebih ramai orang, menawarkan pelbagai sumber
dan sudut pandangan. Selain dari mempunyai matlamat dan rasional
tersendiri, sejarah perkembangan kelompok adalah setua sejarah
manusia yang bertujuan untuk meningkatkan kesejahteraan sosial
emosi dan mental manusia. Bab ini memberi definisi kaunseling,
rasional pembentukan kelompok dan juga sejarah perkembangan
kelompok tempatan dan juga sejarah Barat.

DEFINISI KAUNSELING KELOMPOK

Definisi kaunseling kelompok Conyne (2012) dalam The Oxford
Handbook of Group Counseling menjelaskan kaunseling kelompok ialah
satu bentuk rawatan yang dinamik dan berharga digunakan oleh ahli
terapi. Kaunseling kelompok didapati berkesan untuk meningkatkan
perubahaan dan perkembangan dalam pelbagai populasi dan seting,
Kaunseling kelompok, mengikut Gibson & Mitchell (2008)
merujuk kepada penyesuaian atau perkembangan pengalaman ahli-
ahlinya yang membantu mereka berdaya tindak ke atas masalah
penyesuaian yang dihadapi seharian. Kaunseling kelompok juga

